
మన్నారుదాసవిలాసము











	క.	
చెలి యిటు కలగని మేల్కొని

నలుదిక్కులు గలయఁ జూచి నవ్వుచుఁ దనలోఁ

దల యూఁచుచుఁ దత్తరపడి

పలుమరుఁ దలపోయు నిట్లు భావములోనన్.

	తే.	
రాజగోపాలుఁ డేఁటికి రాజవీథి

వచ్చె? సేవింప నే నేల వచ్చి తపుడు?

విజయరాఘవవిభుఁ డేల వేడ్క వచ్చె?

వచ్చుగా కేమి! కల నేల వచ్చె నతఁడు?

	వ.	
అని మఱియును.

	చ.	
పలుచని చెక్కు నొక్కుచును భావము మీరఁగఁ బల్కరించుటల్

కులుకు మెఱుంగు గబ్బివలిగుబ్బలు జీరుచుఁ గౌఁగిలించుటల్

పలుమరు మోవి యానుచును భావజుకేళికి నియ్యకొల్పుటల్

తలఁపున నుంచి చాలఁ బరితాపముఁ జెందును వెచ్చ నూర్చుచున్.

	క.	
అసురుసు రనుచున్ ముద్దులు

గొసరుచుఁ బై వ్రాలు చిలుకకూరిమిఁ గనకే

కసరుచు బిసరుహలోచన

యసమాయుధదళితహృదయ యై తనలోనన్.

చెలులు కాంతిమతిం గని పలుకరించుట




	చ.	
తలిరులశయ్యపై బహువిధంబుల మన్ననసేయు మార్గముల్

తలఁచి తలంచి నెమ్మనము తాలిమి దూలి విరాలి హెచ్చ నె

చ్చెలులఁ దొఱంగి యాటయెడ చింత దొలంగి కరంగి వంతచేఁ

బలుకకయున్న కాంతిమతి భావముఁ గన్గొని బోటు లందఱున్.

	సీ.	
పలికిన మనతోడఁ బ్రతిమాట వల్కదు

        పలుమారుఁ దనలోనె బల్కుగాని

చేయి వీణియమీఁదఁ జేర్చంగ నొల్లదు

        చింతచేఁ జెక్కిటఁ జేర్చుగాని

సొలఁపుమై రాయంచఁ జూడగా నొల్లదు

        స్రుక్కుచు నలుగడఁ జూచుఁగాని

రహి మించఁ జిత్రము వ్రాయఁగా నెంచదు

        వసుమతిఁ గొనగోట వ్రాయుఁగాని

		 ఈ పేజీలో చివరి మార్పు 1 ఫిబ్రవరి 2021న 21:18కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

